
B  2631

Suppliment tal-Gazzetta tal-Gvern ta’ Malta Nru. 20,696, 7 ta’ Settembru, 2021
Taqsima  B

____________________________________________________________________

A.L. 355 tal-2021
ATT DWAR L-EDUKAZZJONI

(KAP. 327)

Ir-Regolamenti tal-2021 biex jemendaw 
ir-Regolamenti tal-Valutazzjoni tal-Università

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 (3) u 79 (b) ta’ dak l-Att:

It-Titlu 

1. Dawn ir-regolamenti jistgħu jissejħu bħala r-Regolamenti tal-2021 biex
jemendaw ir-Regolamenti tal-Valutazzjoni tal-Università u għandhom jinqraw u 
jinftiehmu bħala ħaġa waħda mar-Regolamenti tal-Valutazzjoni tal-Università, 2009, 
ippubblikati bħala Avviż Legali 274 tal-2009, li minn hawn ‘il quddiem jissejħu “ir-
regolamenti prinċipali”.

L-Applikabilità 

2. Dawn ir-regolamenti għandhom japplikaw mill-1 ta’ Awwissu, 2021 ’il
quddiem.

L-Emenda għar-regolament 28 tar-regolamenti prinċipali

3. Minflok is-sotto-paragrafu (b) tal-paragrafu (2) tar-regolament 28 tar-
regolamenti prinċipali għandu jidħol dan li ġej:

“(b) Meta  l-mod  ta’  Valutazzjoni  jkun  b’assenjament,  u jkun hemm 
raġunijiet għaliex ma ġiex sottomess li l-Bord  tal-Eżaminaturi  jikkunsidra  validi,  
l-istudenti għandhom  jingħataw  estensjoni  sa  massimu  ta’  tliet ġimgħat, jew 
jekk dan ma jkunx biżżejjed minħabba fiċ-ċirkostanzi  tagħhom,  jistgħu  jitħallew  
jagħtu  l-assenjament mal-ewwel opportunità prattikabbli, iżda mhux aktar tard 
minn massimu ta’ xahrejn, mill-ewwel data ta’ sottomissjoni.”

L-Emenda għar-regolament 38 tar-regolamenti prinċipali

4. Minflok is-sotto-paragrafi (d) u (e) tal-paragrafu (1) tar-regolament 38 tar-
regolamenti prinċipali għandu jidħol dan li ġej:

“(d) f’kull valutazzjoni, jiftiehmu ma’ studenti oħrajn biex jaħbu  l-ksur  
ta’  dawn  ir-regolamenti  minnhom  stess jew minn studenti oħra;

(e) f’kull  valutazzjoni,  jaġixxu  b’xi  mod  li  jista’ raġonevolment  jiġi  
kkunsidrat  mill-Bord  tad-Dixxiplina  tal-Valutazzjoni li  jikkostitwixxi  att  
ta’qerq, jew attentat ta’ qerq jew att maħsub biex jgħin lill-ħaddieħor iqarraq 
f’valutazzjoni; u”

5.  Il-sotto-paragrafu (f) li ġej għandu jidħol wara s-sotto-paragrafu (e) tal-
paragrafu (1) tar-regolament 38 tar-regolamenti prinċipali:

“(f)  jissottomettu xogħol li mhux tassew tagħhom.  F’dawn il-każijiet, 
l-istudent għandu jissejjaħ għal eżami orali.  Jekk waqt l-eżami orali jiġi kkonfermat 
li hemm diskrepenza serja bejn il-il-kwalità tax-xogħol sottomess u l-prestazzjoni 
tal-istudent waqt l-eżami orali, għandu jsir rapport lill-Bord tad-Dixxiplina tal-
Valutazzjoni tal-Università.”

L-Emenda għar-regolament 40 tar-regolamenti prinċipali

	 6.  Minflok ir-regolament 40 tar-regolamenti prinċipali għandu jidħol dan li 
ġej:

“40. (1)  Meta  studenti  allegatament  jikkommettu  ksur  ta’  xi dispożizzjoni 
tar-regolament 38 (1) (b), (ċ) u (d) f’xogħol ippreżentat għal Taqsimiet Studju li 
għalihom hemm assenjati kwalunkwe għadd ta’ kretti:

(a) kull każ ta’ plaġjariżmu u/jew kollużjoni, li jkun meqjus minuri, u jekk 
ikun l-ewwel reat tal-istudent, għandu jiġi nvestigat mill-Bord tad-Dixxiplina tal-
Valutazzjoni tal-Fakultà li tkun qiegħda toffri t-Taqsima Studju, magħmul mid-Dekan 
tal-Fakultà jew  id-delegat tiegħu bħala chair, il-Kap tad-Dipartiment jew id-delegat 
tiegħu, u student magħżul minn fost ir-rappreżentanti tal-istudenti fuq il-Bord tal-
Fakultà. L-akkademiku li jirrapporta l-każ m’għandux jagħmel parti mill-Bord tad-
Dixxiplina tal-Valutazzjoni tal-Fakultà;

(b) kull każ ta’ plaġjariżmu u/jew kollużjoni , li jkun meqjus maġġuri, anke 
jekk ikun l-ewwel reat tal-istudent, għandu jiġi nvestigat mill-Bord tad-Dixxiplina 
tal-Valutazzjoni tal-Università li jkun magħmul skont kif imniżżel fir-regolament 42 
ta’ dawn ir-regolamenti; u

(ċ)    kull tieni reat jew reat sussegwenti tal-istudent, kemm  jekk meqjus 
minuri jew maġġuri, għandu jiġi nvestigat mill-Bord tad-Dixxiplina tal-Valutazzjoni 
tal-Università li jkun magħmul skont kif imniżżel fir-regolament 42 ta’ dawn ir-
regolamenti.

(2) Meta  jkun stabbilit li seħħ ksur ta’ xi dispożizzjonijiet tar-regolament 
38 (1) (b), (ċ) u (d) u d-dispożizzjonijiet tal-paragrafu (1) ta’ dan ir-regolament 
japplikaw, il-Bord tad-Dixxiplina tal-Valutazzjoni tal-Fakultà għandu:

(a) jagħti twiddiba orali jew bil-miktub; u/jew 

(b) inaqqas  il-marka  tal-Valutazzjoni  jew  il-marka  tal-Valutazzjoni  tal-
komponent  rilevanti jekk  applikabbli  sa’,  u inkluż, il-marka  ta’  0  bil-possibilità 
ta’ Valutazzjoni  mill-ġdid:

sakemm li għal komponent li jkollu piż sa 20%, inaqqas il-marka tal-Valutazzjoni 
tal-komponent rilevanti sa’,  u inkluż, il-marka  ta’  0  bil jew mingħajr possibilità ta’ 
Valutazzjoni  mill-ġdid.

(3) Każijiet ta’ kollużjoni jew plaġjariżmu minuri li jseħħu fl-ewwel 
sena ta’ kors sal-ewwel grad jistgħu jiġu kkunsidrati mill-Bord tad-Dixxiplina tal-
Valutazzjoni tal-Fakultà bħala nkompetenza akkademika.

(4)  Il-Bord  tad-Dixxiplina  tal-Valutazzjoni tal-Università  jista’ jagħti 
direzzjoni u aktar linji gwida dwar il-proċeduri li għandhom jintużaw f’każijiet bħal 
dawn lill-Bordijiet tad-Dixxiplina tal-Valutazzjoni tal-Fakultajiet.

(5) Fil-każijiet imsemmija fis-sotto-paragrafi (a) u (b) tal-paragrafu (1) 
ta’ dan ir-regolament, għandu jsir rapport bil-miktub mill-akkademiku li sab il-
plaġjariżmu u / jew il-kollużjoni b’konsultazzjoni mal-Kap tad-Dipartiment / Dekan 
tal-Fakultà li qed toffri t-taqsima studju, u jiddikjara jekk il-plaġjariżmu u / jew il-
kollużjoni humiex meqjusa bħala minuri jew maġġuri.  F’każijiet meqjusa bħala 
minuri, ir-rapport jiġi riferut lill-Bord tad-Dixxiplina tal-Valutazzjoni tal-Fakultà u 
f’każijiet meqjusa bħala maġġuri, ir-rapport jiġi riferut lill-Bord tad-Dixxiplina tal-
Valutazzjoni tal-Università għall-konferma tal-ammissibilità.

(6) Fil-każijiet imsemmija fis-sotto-paragrafu (ċ) tal-paragrafu (1) 
ta’ dan ir-regolament, l-akkademiku li sab il-plaġjariżmu u / jew il-kollużjoni, 
b’konsultazzjoni mal-Kap tad-Dipartiment / Dekan tal-Fakultà li qed toffri t-taqsima 
studju, għandu jagħmel rapport bil-miktub  biex jintbagħat lill-Bord tad-Dixxiplina 
tal-Valutazzjoni tal-Università.”

L-Emenda għar-regolament 60 tar-regolamenti prinċipali

	 7.  Il-paragrafu (3) li ġej għandu jidħol wara l-paragrafu (2) tar-regolament 60 
tar-regolamenti prinċipali:

“(3)  Xogħol li għalih ir-riżultat ta’ taqsima studju, jew xi wieħed mill-
komponenti tiegħu, tnaqqas jew tħassar bħala penali mill-Bord tad-Dixxiplina tal-
Valutazzjoni tal-Fakultà jew mill-Bord tad-Dixxiplina tal-Valutazzjoni tal-Università, 
ma jistax jiġi rivedut għall-iskop ta’ reviżjoni tal-karta.”

